
 955ADomino venerabili et famoso comiti ROBERTO, filio regis, WILLELMUS Malmesburiae monachus salutes, et, si quas valet, orationes.

Virtus clarorum virorum illud vel maxime laudandum in se commendat, quod etiam longe positorum animos ad se diligendum invitat; unde inferiores superiorum virtutes faciunt suas, dum earum adorant vestigia, ad quarum aspirare non valent exempla. Porro totum ad majorum redundat gloriam, quod ipsi et bonum faciunt, et minores ad se amandum accendunt. Vestrum est igitur, o duces, si quid boni facimus; vestrum profecto si quid dignum memoria scribimus; vestra industria nobis est incitamento ut, quia pericula vestra paci nostrae impenditis, vos vicissim per labores nostros omni 955B aevo inclarescatis. Hinc est quod Gesta regum Anglorum, quae nuper edidi, vobis potissimum consecranda credidi, domine Comes, venerabilis et merito amabilis. Nullum enim magis decet bonarum artium fautorem esse quam te, cui adhaesit magnanimitas avi, munificentia patrui, prudentia patris; quos cum aemulus industriae lineamentis repraesentes, illud peculiare gloriae tuae facis quod 956A litteris insistis. Quid quod etiam notitia tua dignaris litteratos, quos vel invidia famae vel tenuitas fortunae fecit obscuros. Quia enim natura indulget sibi, quod quis probat in se ipso non improbat in altero, consentaneos igitur sibi mores experiuntur in te litterati, quos citra intellectum ullius acrimoniae benignus aspicis, jocundus admittis, invitus dimittis. Nihil plane in te mutavit fortunae amplitudo, nisi ut pene tantum benefacere posses quantum velles. Suscipe ergo, virorum clarissime, opus, in quo te quasi ex speculo videas; dum intelliget tuae serenitatis assensus ante te summorum procerum imitatum facta quam audires nomina. Continentiam autem operis prologus primi libri exponit; quem si placuerit legere, materiam 956B totam poteris de compendio colligere. Illud a vestra dignitate impetratum velim, ut non mihi vertatur vitio quod saepe per excessum alias quam in Anglia peregrinatur narratio; volo enim hoc opus esse multarum historiarum breviarium, quamvis a majori parte vocaverim Gesta regum Anglorum. 

